
Samantekt 
 

• Launakostnaður á Íslandi er minnstur í verslun og ýmissi 
viðgerðarþjónustu 2.550 kr. á vinnustund eða 29,7 evrur. Mestur er hann í 
byggingastarfsemi og mannvirkjagerð 2.903 kr. á hverja unna vinnustund 
eða 33,8 evrur. 

• Launakostnaður hér á landi, reiknaður í evrum, er mjög svipaður og á 
hinum Norðurlöndunum. Hann er þó í efri kantinum og fylgjum við Dönum 
og Svíum fast eftir. Iðnaður sker sig þó úr en þar er launakostnaður 
umtalsvert lægri hér á landi en á flestum hinna Norðurlandanna og er rétt 
yfir óvegnu meðaltali samanburðarlandanna. 

• Af viðmiðunarlöndunum má almennt segja að launakostnaður sé mestur í 
Hollandi, Belgíu og Norðurlöndunum að Finnlandi undanskildu, en minnstur 
er hann í Eystrasaltsríkjunum, Póllandi, Rúmeníu og Búlgaríu. 

• Gengi krónunnar spilar stórt hlutverk í samanburði á launakostnaði.  
Krónan styrktist um 7,4% gagnvart evru frá 2. ársf. 2006 til 2. ársfj. 
2007, sem þýðir að miðað við óbreyttan launakostnað í íslenskum krónum 
hækkaði launakostnaður sem nemur styrkingu krónunnar.  

• Ef gengi krónunnar hefði verið í 125 stigum á 2. ársfj. 2007 hefði 
launakostnaður hér á landi verið 2,4% lægri en ella.  

• Skýring á háum launakostnaði hér á landi er m.a. langur vinnutími. Á 
þetta sérstaklega við um byggingariðnað.  

Inngangur 
Við Íslendingar berum okkur gjarnan saman við aðra Norðurlandabúa og íbúa 
Norður - Evrópu enda er þjóðfélagsleg uppbygging með svipuðum hætti. Þegar 
kemur að samkeppnisstöðu er því einnig eðlilegt að bera sig saman við þessi 
lönd. Einn af þeim þáttum sem litið er til varðandi samkeppnishæfni fyrirtækja er 
launakostnaður. Hér á eftir verður launakostnaður skoðaður hér á landi og 
hvernig við stöndum okkur í samanburði við nágrannalönd okkar. Skoðaður er 
launakostnaður á 2. ársfjórðungi 2007 í fjórum atvinnugreinum: iðnaði; 
byggingastarfsemi og mannvirkjagerð; verslun og ýmissi viðgerðarþjónustu og 
samgöngum og flutningum.  

Löndin sem skoðuð eru auk Norðurlandanna, eru Evrópusambandsríkin nema 
Írland og Slóvenía en gögn fyrir þau lönd lágu ekki fyrir. 

Notuð er skilgreining Hagstofunnar og Eurostat á launakostnaði. Samkvæmt 
henni er launakostnaður allur sá kostnaður sem atvinnurekandi ber vegna vinnu 
starfsmanna, hvort sem um er að ræða beinar eða óbeinar launagreiðslur.  Hann 
skiptist í meginatriðum í laun, annars vegar og annan launakostnað hinsvegar. Til 
launa teljast grunndagvinnulaun, álagsgreiðslur, kostnaðargreiðslur, 
bónusgreiðslur, ákvæðisgreiðslur, vaktaálag, orlofsgreiðslur, nefndarlaun, 
hlunnindi, önnur laun og greiðslur í vísinda- og endurmenntunarsjóði. Til annars 
launakostnaðar teljast framlög launagreiðanda í lífeyrissjóði, sjúkrasjóði,  
greiðsla tryggingargjalds og orlofsheimila-gjalds ásamt veikindalaunum.  

Hafa ber í huga að skilgreiningin sem hér er notuð á launakostnaði er frábrugðin 
skilgreiningunni á launum og launatengdum gjöldum.  Orlofsgreiðslur teljast til 
launatengdra gjalda en samkvæmt skilgreiningu um launakostnað teljast þær til 
launa. Til launatengdra gjalda teljast einnig slysatryggingar, félagsmálagjöld 
atvinnurekenda og ábyrgðatryggingar. Aftur á móti er litið framhjá þessum 
útgjöldum við útreikning á launakostnaði.  

Nánari lýsing á gögnum og aðferðarfræði við framreikning er að finna aftast í 
skýrslunni í kaflanum Gögn og aðferðarfræðin.  

Samanburður á launakostnaði við önnur lönd 
Launakostnaður hér á landi er í hærri kantinum samanborið við 
Evrópusambandslöndin 27, sérstaklega nýju ríki sambandsins og Eystrasaltsríkin. 
Þegar við berum okkur hins vegar saman við önnur Norðurlönd þá kemur í ljós 
að við erum á svipuðu róli og Danir og Svíar. Útkoman er að vísu mjög misjöfn 
eftir atvinnugreinum. Launakostnaður í iðnaði sker sig mjög úr hér og er hann 
með því lægsta sem gerist í Norður - Evrópu. Aðeins Bretar og Finnar eru með 
lægri launakostnað en við í iðnaði. Á mynd 1, má sjá kostnaðinn hér á landi 
borinn saman við óvegið meðaltal launakostnaðar á Norðurlöndunum1 og helstu 
samanburðarríkjum2 okkar. Eins og sjá má á myndinni er launakostnaður hér á 
landi á svipuðu róli og á Norðurlöndunum í tveimur atvinnugreinum; verslun og 
ýmiskonar viðgerðarþjónustu og iðnaði. Iðnaður og byggingarstarfsemi skera sig 

                                                 

1 Norðurlöndin eru:  Danmörk, Finnland, Ísland, Noregur og Svíþjóð 
2 Samanburðarlöndin eru: Austurríki, Belgía, Bretland, Frakkland, Holland, Lúxemborg, Þýskaland 
og Norðurlöndin.  

þó nokkuð úr. Í iðnaði er launakostnaður umtalsvert lægri en á Norðurlöndunum 
og í helstu samanburðarlöndunum. Launakostnaður í byggingarstarfsemi er aftur 
á móti töluvert hærri en í helstu samanburðarlöndunum. Í samgöngum og 
flutningum er launakostnaðurinn hér á landi nokkuð yfir báðum meðaltölunum en 
þegar rýnt er í tölurnar kemur í ljós að launakostnaður í Finnlandi er lágur í þeirri 
atvinnugrein og lægstur í Norður - Evrópu. Ef litið er framhjá Finnlandi þá erum 
við á svipuðu róli og hinar Norðurlandaþjóðirnar.  

   

Samanburður á launakostnaði 
á Ísland og í helstu samanburðarlöndum

Mynd 1 

Meginskýringar á hærri launakostnaði hér á landi miðað við samanburðarlöndin 
eru, auk hárra launa, lengri vinnutími og sterk króna.  

Langur vinnutími gerir það að verkum að yfirvinnustundir eru hærra hlutfall af 
heildarfjölda greiddra stunda. Samkvæmt upplýsingum frá Eurostat þá var 
vinnutími í öllum þessum atvinnugreinum lengri hér en að meðaltali í 
Evrópusambandslöndunum og Evrulöndunum 133 árið 2004. Sérstaklega á þetta 
við um byggingarstarfsemi og mannvirkjagerð. Í úttekt Hagstofunnar á 
launakostnaði sl. vor kemur fram að á árinu 2004 var meðalfjöldi greiddra 
vinnustunda í fullu starfi í byggingarstarfsemi hér á landi 205 stundir á mánuði 
en 167 stundir að meðaltali innan Evrópusambandsins.  

Gengi íslensku krónunnar gegnir lykilhlutverki við samanburð á launakostnaði í 
erlendum myntum. Þegar krónan styrkist þá hækkar launakostnaður í erlendri 
mynt þrátt fyrir að kostnaðurinn sé óbreyttur í íslenskum krónum. Það 
gagnstæða gerist þegar krónan veikist, þá lækkar launakostnaðurinn í erlendri 
mynt þrátt fyrir að hann sé óbreyttur í íslenskum krónum. Íslenska krónan hefur 

                                                 

3 Evrulöndin 13 eru Austurríki, Belgía, Finnland, Frakkland, Grikkland, Holland, Írland, Ítalía, 
Lúxemborg, Portúgal,  Slóvenía, Spánn og Þýskaland. 

sveiflast mikið á síðustu misserum og leitt til sveiflna í launakostnaði, reiknuðum 
í evrum. Hefur þetta gert allan samanburð við önnur lönd mjög erfiðan. Bæði 
sterk króna og ekki síður miklar sveiflur í gengi krónunnar hafa neikvæð áhrif á 
samkeppnisstöðu íslenskra fyrirtækja. Við samanburð á launakostnaði í erlendum 
myntum skiptir gengi krónunnar verulegu máli. Þessu til stuðnings þá var 
launakostnaður hér á landi í byggingastarfsemi 29,3 evrur á 2. ársfjórðungi 2006 
samanborið við 31,9 evrur í Danmörku og 29,8 evrur í Noregi. Á þessum tíma var 
krónan tiltölulega veik og gerði það að verkum að samanburðurinn var okkur 
hagstæður. Á 2. ársfjórðungi þessa árs var krónan aftur á móti tiltölulega sterk 
eða ríflega 7% sterkari en hún var á sama tíma árið á undan. Ef krónan hefði 
verið óbreytt á milli ára hefði kostnaðurinn því verið 7% lægri en raunin varð.  

Þegar þetta er skrifað er gengisvísitala krónunnar rétt um 118 stig. Margir telja 
að krónan sé ofmetin og telja að hún réttar sé að meta hana við 125 vísitölustig. 
Það er því fróðlegt að skoða hver launakostnaður væri í evrum, miðað við það. 
Gengisvísitalan var að meðaltali 122 stig á 2. ársfjórðungi þessa árs en þá 
kostaði 1 evra 85,84 krónur að jafnaði. Gengi krónunnar hefði því þurft að vera 
2,4% veikara en ella og 1 evra hefði þá kostað  87,9 krónur að jafnaði.  

Niðurstaðan er sýnd á mynd 2. Samanburðurinn þar er okkur hagstæðari. 
Launakostnaðurinn lækkar í öllum atvinnugreinum og við erum rétt um meðaltal 
þeirra þjóða sem við helst viljum bera okkur saman, nema í byggingarstarfsemi. 
Kostnaðurinn hefur þó lækkað töluvert og er komin vel undir það sem gerist í 
Danmörku. 

 

Samanburður á launakostnaði 
á Ísland og í helstu samanburðarlöndum

Mynd 2 

                                                 

4 Hér er miðað við meðaltals gengi íslensku krónunnar samkvæmt tölum frá Eurostat fyrir 2. 
ársfjórðung 2007. 

Launakostnaður eftir atvinnugreinum 

Launakostnaður hér á landi hefur aukist töluvert í uppsveiflunni síðustu misseri. 
Frá 2. ársfj. 2004 til 2. ársfj. 2007 hefur hann aukist á bilinu 21,9% - 29,7% í 
krónum talið. Mest hefur aukningin verið í iðnaði en minnst í samgöngum og 
flutningum. Í töflu 1 sést að launakostnaður er lægstur í verslun og ýmissi 

viðgerðarþjónustu 2.550 kr. á 
vinnustund en hæstur í 
byggingarstarfsemi og 
mannvirkjagerð, 2.903 kr. á 
vinnustund. Í töflunni eru 
einnig upplýsingar um þróun 
launakostnaðar í evrum. Þegar 
tölurnar eru skoðaðar kemur í 
ljós að launakostnaður í evrum 

sveiflast mikið allt eftir gengi 
krónunnar. Þessar miklu 

sveiflur í gengi krónunnar gera það mjög erfitt að bera saman launakostnað hér 
á landi og erlendis. Miklar sveiflur geta verið á gengi krónunnar frá einum tíma til 
annars og það getur skipt miklu máli hvaða gengi er notað við umreikning í 
erlendar myntir. Við útreikningana hér er notað meðaltals gengi fyrir hvern 
ársfjórðung og eru upplýsingarnar fengnar frá Eurostat, til þess að gæta 
samræmis við útreikning launakostnaðar annarra landa.  

Í köflunum hér á eftir er launakostnaður skoðaður í fjórum atvinnugreinum. Á 
myndunum eru tölur fyrir Ísland auðkenndar með rauðri súlu, yfirskyggður hluti 
súlunnar táknar launakostnað við gengi krónunnar í 125 stigum. 

Iðnaður  
Á öðrum ársfjórðungi 2007 var launakostnaður næst lægstur í iðnaði og var hann 
um 2.603 kr. á vinnustund. Hafði hann aukist um 29,7% frá 2. ársfj. 2004. 
Umreiknað í evrur var hann 30,3 evrur og hafði aukist um 32,5%. Á sama 
tímabili styrktist krónan um 2,1%. Ef horft er til helstu samanburðarlandanna þá 
er launakostnaðurinn lítill hér á landi og er hann einungis lægri í  Finnlandi og 
Bretlandi. Hæstur er launakostnaðurinn í Hollandi, Þýskalandi og Danmörku rétt 
um 35 evrur á vinnustund en hann er minnstur í Búlgaríu og nýju ríkjum 
Evrópusambandsins, auk Möltu og Kýpur. Ef horft er á meðaltal allra 
Evrópusambandsríkjanna (EU27) þá er launakostnaður hér á landi nokkuð yfir 
því meðaltali. Ef horft er til meðaltals EA125 ríkja þá er hann rétt yfir því 
meðaltali, eða 28,9 evrur. Ef gengi íslensku krónunnar hefði verið í 125 stigum 
þá hefði launakostnaðurinn verið 29,6 evrur og því vel undir óvegnu meðaltali 
Norðurlandanna og samanburðarlandanna. 

                                                 

5 EA12 eru Evrulöndin án Slóveníu, þ.e. Austurríki, Belgía, Finnland, Frakkland, Grikkland, Holland, 
Írland, Ítalía, Lúxemborg, Portúgal, Spánn og Þýskaland. 

ISK                                    2004 2005 2006 2007

Iðnaður (D) 2.008 2.181 2.339 2.603
Byggingastarfsemi og mannvirkjagerð (F) 2.389 2.563 2.720 2.903
Verslun og ýmis viðgerðarþjónusta (G) 2.151 2.427 2.393 2.550
Samgöngur og flutningar (I) 2.340 2.430 2.655 2.853
Evrur     
Iðnaður (D) 22,9 27,0 25,2 30,3
Byggingastarfsemi og mannvirkjagerð (F) 27,2 31,7 29,3 33,8
Verslun og ýmis viðgerðarþjónusta (G) 24,5 30,0 25,8 29,7
Samgöngur og flutningar (I) 26,7 30,1 28,6 33,2

Launakostnaður á Íslandi

2.ársfjórðungur

Tafla  1 

Launakostnaður á vinnustund 

Mynd 3 

Byggingarstarfsemi og mannvirkjagerð  
Launakostnaður hér á Íslandi er hæstur í byggingarstarfsemi og mannvirkjagerð, 
2.903 kr. á vinnustund eða rétt um 34 evrur. Þegar við berum okkur saman við 
önnur Evrópulönd þá kemur í ljós að kostnaðurinn er einna hæstur hér og í 
Danmörku og hafa Danir naumlega vinninginn. Þetta er nokkuð hærra en 
meðaltalið á Norðurlöndunum sem er 30,7 evrur og í samanburðarlöndunum 
27,5 evrur. Í EA12-löndunum er launakostnaðurinn að meðaltali 22,6 evrur og 
meðaltal allra Evrópusambandsríkjanna (EU27) er 19 Evrur. Lægstur er 
launakostnaðurinn í Lettlandi, Rúmeníu og Búlgaríu. 

Líklegasta skýringin á háum launakostnaði í byggingarstarfsemi og 
mannvirkjagerð á Íslandi samanborðið við önnur lönd í Evrópusambandinu er 
langur vinnudagur hér á landi, eins og áður hefur komið fram.   

Samanburðurinn hefði orðið okkur aðeins hagstæðari ef krónan hefði verið 
veikari, verið í 125 stigum í stað 122 stiga. Þá hefði launakostnaðurinn lækkað 
um 2,4% og verið 33,8 evrur. Hann hefði því verið vel undir því sem var í 
Danmörku. Samt sem áður hefði hann verið yfir meðaltali Norðurlandanna og 
samanburðarlandanna. 

Launakostnaður á vinnustund 
í byggingarstarfsemi og mannvirkjagerð (F)

Evrur 2. ársfj. 2007

 

Mynd 4 

Verslun og ýmis viðgerðarþjónusta 
Launakostnaður í verslun og ýmissi viðgerðarþjónustu nam 2.550 kr. á hverja 
vinnustund á 2. ársfjórðungi 2007 eða 29,7 evrum. Þegar litið er á launakostnað 
í Evrópusambandsríkjunum þá erum við með nokkuð lægri launakostnað en 
frændur okkar Danir og Svíar. Finnar eru aftur á móti með mun lægri kostnað. 
Launakostnaður hér á Íslandi er lítillega yfir óvegnu meðaltali Norðurlandanna, 
29 evrur. Óvegið meðaltal samanburðarlandanna er 26,3 evrur og erum við 
nokkuð fyrir ofan það. Einnig erum við vel fyrir ofan meðaltal Evrulanda, EA12, 
en þar er það 22 evrur. Meðaltal allra Evrópusambandsríkjanna  27 er síðan enn 
lægra eða 18,2 evrur. Ef gengi krónunnar hefði verið í 125 stigum og krónan því 
2,4% veikari á 2. ársfj. 2007 þá hefði launakostnaðurinn verið 29,0 evrur, jafn 
hár og óvegið meðaltal Norðurlandanna.  

Launakostnaður á vinnustund 
í verslun og ýmissi viðgerðaþjónustu (G) 

Heimildir: Eurostat, Hagstofa Íslands, Statistics Norway og útreikningar ASÍ.
Ath.: Gögn fyrir Holland og Ítalíu eru frá 2. ársfj. 2006.

 

Mynd 5 

Samgöngur og flutningar 
Á öðrum ársfjórðungi var launakostnaður í samgöngum og flutningum 2.853 kr. á 
vinnustund, sem samsvar 33,2 evrum.  

Launakostnaður hér á landi er á svipuðu róli og á hinum Norðurlöndunum fyrir 
utan Finnland en þar reyndist launakostnaðurinn um 25,8 evrur á hverja 
vinnustund, næst lægstur í samanburðarlöndunum. Bæði Danir og Svíar eru með 
hærri launakostnað en við og er hann 34,2 evrur í Danmörku og 33,7 evrur í 
Svíþjóð. Í Noregi er launakostnaðurinn aðeins lægri eða rétt um 30 evrur. Óvegið 
meðaltal launakostnaðar á Norðurlöndunum er 31,4 evrur en án Finnlands er það 
nokkuð minna eða 32,8 evrur. Ísland er því rétt yfir því meðaltali. Við erum aftur 
á móti vel yfir meðaltali samanburðarlandanna, eða 29,6 evrur. 

Ljóst er að gengi krónunnar gagnvart evru spilar stórt hlutverk. Ef krónan hefði 
verið í 125 stigum eða 2,4% veikari en hún var á 2. ársfjórðungi hefði 
launakostnaður 2,4% lægri eða 32,5 evrur. Launakostnaður hefði því verið 
nánast sá sami og að jafnaði á hinum Norðurlöndunum að Finnlandi undanskildu.  



 11

Launakostnaður á vinnustund 
í samgöngum og flutningum (I)

Heimildir: Eurostat, Hagstofa Íslands, Statistic Norway og útreikningar ASÍ.
Ath.: Gögn fyrir Holland og Ítalíu er frá 2. ársfj. 2006.

 
Mynd 6 

Skipting launakostnaðar 
Eins og kemur fram í inngangi þá skiptist launakostnaður í laun og annan 
launakostnað. Skipting launakostnaðarins er mismunandi eftir löndum eins og 
sést á mynd 7.  

Hlutfallsleg skipting launakostnaðar

Heimildir: EuroStat nýjustu tölur; Svíþjóð og Grikkland (2003); Austurríki og Sviss (2004), Belgía, Eistland, Búlgaríu, Holland, 
Þýskaland, Bretland, Pólland, Danmörk og Malta (2005); önnur lönd (2006).  

Mynd 7 

Mismunandi hlutfall annars launakostnaðar getur m.a. skýrst af því hvort 
lífeyrisgreiðslur og annar launakostnaður svo sem launaskattar eru greiddir af 
atvinnurekanda eða af launamanni. Lágt hlutfall annars launakostnaðar þarf því 
ekki að endurspegla lágan heildarlaunakostnað. Lágt hlutfall annars 
launakostnaðar getur einnig stafað af því að launafólk standi straum af 
launasköttum að hluta eða öllu leyti.  

Hlutfall annars launakostnaðar af heildarlaunakostnaði var rétt tæp 16,4% hér á 
landi árið 2005. Þetta er nokkuð minna en að meðaltali í ríkjum 
Evrópusambandsins en þar er hlutfallið um 23%. Eins og sést á mynd 7 þá eru 
aðeins þrjú ríki með minna hlutfall annars launakostnaðar, það eru Malta, 
Danmörk og Kýpur. Hæst er hlutfall annars launakostnaðar í Svíþjóð, Frakklandi 
og Belgíu. Hér þarf að hafa í huga að annar launakostnaður er ekki sambærilegur 
við launatengd gjöld eins og bent er á í inngangi. 

Annar launakostnaður hefur aukist meira en launagreiðslur frá árinu 2004. Annar 
launakostnaður hefur aukist á bilinu 30,3% - 37,2%, mismunandi mikið eftir 
atvinnugreinum. Mest jókst kostnaðurinn í iðnaði en minnst í samgöngum og 
flutningum. Á sama tíma hafa launagreiðslur aukist um 24,5% til 27,8%. Mest í 
iðnaði og minnst í samgöngum og flutningum. Helstu skýringar á aukningu 
annars launakostnaðar eru þær að greiðslur atvinnurekenda í lífeyrissjóði hafa 
aukist á tímabilinu, m.a. vegna aukningar á séreignarlífeyrissparnaði og einnig 
hækkaði mótframlag atvinnurekenda í lífeyrissjóði úr 6% í 8%. Á móti hefur 
tryggingargjaldið lækkað úr 5,73% í 5,34%.  

Gögn og aðferðafræðin 
Í þessari skýrslu er borinn saman launakostnaður á hverja vinnustund í fjórum 
atvinnugreinum; iðnaði (D), byggingarstarfsemi og mannvirkjagerð (F), verslun 
og ýmissi viðgerðarþjónustu (G), samgöngum og flutningum (I). Löndin sem 
valin eru í samanburðinn eru Norðurlöndin, Evrópusambandslöndin nema Írland 
og Slóvenía, en ekki lágu fyrir tölur um launakostnað í þeim tveimur löndum. 
Upplýsingar um launakostnað í Noregi fundust ekki á vef Eurostat og því notaðar 
tölur af vef Hagstofu Noregs (e. Statistics Norway). Þá lágu ekki fyrir upplýsingar 
um launakostnaðarvísitölu fyrir Ísland hjá Eurostat og er því notuð 
ársfjórðungsvísitala fyrir launakostnað af vef Hagstofu Íslands. 

Notaðar eru nýjustu tölur um launakostnað á hverja vinnustund af vef EuroStat, 
ársmeðaltöl. Út frá þeim tölum og ársfjórðungsvísitölum launakostnaðar eru 
búnar til ársfjórðungstölur yfir launakostnað í hverju landi í öllum fjórum 
atvinnugreinunum. Þetta er gert þar sem töluverð árstíðarsveifla getur verið á 
tölu um launakostnað og því er réttara að reikna breytingar á launakostnaði út 
frá ársfjórðungstölum. 

Síðan eru ársfjórðungstölurnar framreiknaðar til 2. ársfj. 2007 með 
ársfjórðungsvísitölum fyrir hvert land og hverja atvinnugrein.   

Við samanburðinn er tekið tillit til þeirra vinnustunda sem eru greiddar en ekki 
unnar, svo sem vegna orlofs, veikinda eða sérstakra frídaga. 

Á vef Eurostat er hægt að fá upplýsingar um vegið meðaltal launakostnaðar fyrir 
Evrulöndin (EA13 og EA12) og Evrópusambandslöndin 27 og 25. Ókosturinn við 
meðaltal Evrulanda er að í það vantar nokkur lönd sem við viljum helst bera 
okkur saman við, eins og  Danmörk, Noreg, Svíþjóð og Bretland.  Inn í meðaltali 
Evrópusambandslandanna 27 og 25 eru hins vegar lönd sem við að öllu jöfnu 



 13

berum okkur ekki saman við s.s. ríki Suður- og Austur-Evrópu. Hér er því 
brugðið á það ráð að reikna óvegið meðaltal fyrir Norðurlöndin og helstu 
samanburðalönd. Helstu samanburðarlöndin eru auk Norðurlandanna, Austurríki, 
Belgía, Bretland, Frakkland, Holland, Lúxemborg og Þýskaland. 


